
Herri Lan, Garraio eta Komunikazio Departamentuko kontseilaria N-121-A errepideko lanen Jarraipen Batzordearekin bildu da
Udan lanak bizkortu dituzte, eta antza, 2009ko udan amaitzeko konpromisoa beteko dute
Asteartea, 2008ko irailaren 2a. Gaur goizean, Etxalar-Bera-Endarlatsa errepideko lanen Jarraipen Batzordeak bilera egin du, eta Laura Alba Cuadrado Herri Lan, Garraio eta Komunikazio Departamentuko kontseilaria bilkurako buru izan da. Jarraipen Batzordea honako hauek osatzen dute: lanek erasaten dituzten herrietako alkateek; lanen zuzendaritzak, eta enpresa kontratistetako ordezkariek. Lanak Nafarroako Errepideen II. Plan Zuzentzailean eta Nafarroako Errepide Sareko Esku-hartzeak Azkartzeko Planean barne hartuta daude, Nafarroako Gobernuaren eta Inbertsio eta Azpiegituren Sozietate Publikoaren (SPRIN) arteko hitzarmenari jarraiki.
Bileran lanen egoerari buruz mintzatu dira, eta bigarren tarteko proiektuan egin dituzten aldaketen berri eman dute. Gainera, Alba kontseilariak adierazi duenez, tarte guztiak datorren udan erabilgarri egoteko konpromisoa beteko dute. 

Kontseilariaz gain, honako hauek ere parte hartu dute bileran: José Luis Echávarri Herri Lanen zuzendari nagusiak, Jesús González Albero Bideen eta Eraikuntzaren Zerbitzuko zuzendariak, José Iratzoki Berako alkateak, Francisco Javier Irisarri Etxalarko alkateak, Iñaki Goienetxe Igantziko alkateak, Koldo Erquicia Lesakako alkateak, eta Ainara Maya Arantzako alkateak.
N-121-A errepideko lanak hiru tartetan ari dira egiten: Igantzi-Etxalar, Etxalar-Bera eta Bera-Endarlatsa tarteetan. Lehenengo bi tarteetako lanak OHL, Ideconsa eta Ecay Andueza enpresek osatutako aldi baterako enpresa elkarteari esleitu zizkioten, eta hirugarrenekoak, berriz, Construcciones Mariezcurrena enpresari. Hiru tarteak egoera honetan daude:
1. tartea: Igantzi-Etxalar

Lehenengo tartea gaur egungo N-121-A errepideko 65. kilometroan hasten da, eta Etxalarren sartzeko errepidearekiko elkargunean amaitzen da. Errepide tarteak 4.150 metroko luzera du, eta Bidasoa ibaia lau aldiz zeharkatzen du (200, 110, 190 eta 105 metroko lau zubiren bidez). Bigarren zubia, 110 metrokoa, dagoeneko amaitu dute, eta hartara, Basataundi tunela eraikitzeko hondeaketa lanak egiten hasi dira, hegoaldeko ahoan. Tunelak 445 metroko luzera izanen du, eta dagoeneko 45 hondeatu dituzte, hain zuzen ere. 
Bitxikeria gisa, XX. mendearen hasierako San Luis eta San Juan meategietako galeriak aurkitu dituztela nabarmendu dezakegu. Bertan, beruna, zinka, kobrea, kuartzoa, siderita, pirita, esfalerita, galena eta kalkopirita ustiatzen zituzten. Tunelaren iparraldeko ahoan, bestalde, pilotezko pantaila amaitu dute, eta hondeatzen hasi dira. 

Gainerako egiturei dagokienez, estriboak eta sarbideak egiten ari dira, eta Igantziko lotunea ia amaituta dago. Bestalde, aire zabaleko lur mugimenduak oso aurreratuta daude tartearen gehiengoan (lur mugimenduen %50etik gora egin dute dagoeneko). 

Lehenengo tarteko esleipen aurrekontua 21.941.516,96 eurokoa da. 

2. tartea: Etxalar-Bera
Bigarren tartea lehenengoa amaitzen den lekuan hasten da; hots, N-121-A eta NA-4400 (Etxalar-Frantzia) errepideen arteko elkargunean. Amaitu, berriz, Berako ingurabidea hasten den lekuan amaitzen da. Errepide tarteak 3.720 metroko luzera du, eta Bidasoa ibaia bost aldiz zeharkatzen du (158, 90, 120, 130 eta 172 metroko bost zubiren bidez). Hirugarren zubia, 120 metrokoa, Amisalabieta tunelaren hegoaldean dago, eta dagoeneko habeak muntatuta daude eta taula egiten ari dira. Matxain errekastoko egiturari dagokionez, berriz, amaituta dago. Amisalabieta tunelak 305 metroko guztizko luzera izanen du, eta jadanik 145 metro hondeatu dituzte. 
Gainerako egiturak ere egiten ari dira, eta lur mugimenduen %60tik gora egin dute dagoeneko.

Bigarren tarteko esleipen aurrekontua 21.214.728,11 eurokoa da. 

3. tartea: Bera-Endarlatsa
Hirugarren tarteak 2.533 metroko luzera du, eta esleipen aurrekontua 15.864.671,10 eurokoa da. Proiektuan 230 eta 196 metroko bi zubi aurreikusten dituzte. Lur mugimenduak oso aurreratuta daude, bi zubien arteko tartean eta zubien amairen izan ezik. Lehenengo zubiko taulan burdin muxakarrina eta hormigonatua bota dituzte, eta bigarren zubiko habeak prest daude, datorren asteburuan jartzeko. 

Hirugarren tarteak lotune bat izanen du, Bera inguruan, etorkizunean eraikiko duten industrialdearekin lotzeko. Errepide tartea Endarlatsako zubia eraikiko duten lekuan amaitzen da. Hain zuzen ere, Gipuzkoako Foru Aldundia aipaturiko zubia eraikitzeko lanak egitean ari da, Nafarroako Gobernuarekiko lankidetza hitzarmenaren esparruan. Tartearen esleipen aurrekontuko 72 milioi euroetatik Nafarroako Gobernuak 9,8 milioi euroko ekarpena eginen du, Endarlatsako zubia eta sarbideak egiteko. 

N-121-A errepidearen interesa
N-121-A errepidea Nafarroako interes orokorreko sareko korridore nagusietako bat da. Errepideak Bidasoa ibaiaren ibilbideari jarraitzen dio, eta bertan egiten ari diren lanen helburua zirkulazio ahalmena handitzea da. Horretarako, ibilbide berria eraikitzeko lanetan ari dira, N-121-A errepidea bide laster bihurtzeko. Ibilbide berriak aurreratzeko bideak izanen ditu, eta oro har, errepidearen segurtasuna eta erosotasuna hobetuko dituzte. Toki erakundeek aurreikusi eta eskatu zuten moduan, lan guztiak batera egiten ari dira, lanek eragindako gorabeherek ahal den iraupen txikiena izatearren. 
N-121-A errepidean egiten ari diren lanak korapilatsuak dira, eta saihestu ezin diren gorabeherak eragiten dituzte zirkulazioan. Zentzu horretan, Jarraipen Batzordearen xedea gorabeherak ahal bezain txikiak izan daitezen bermatzea da, eta horretarako, hainbat ikuspunturen berri ematen diete lanek erasaten dituzten herrietako ordezkariei.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

